
itoe pendoedoek lantes sadja ditoempahin atas kepalanja itoe wijkmeester, maski djoega sabetoelnja ia berboeat begitoe lantaran tegoran atawa prentah keras dari sablah atas, jaitoe dari controleur belasting, jang merasa koerang senang kaloe oewang padjek ada lambat masoeknja. Sasoeatoe orang jang padjeknja berat atawa dikasih naek, apalagi kaloe itoe kenaekan ada satjara loear biasa, banjak atawa sedikit moesti merasa koerang senang pada wijkmeester, jang sekalipoen tida ada doedoek di dalem commissie boeat menaksir padjek, tapi toch ditjoerigaken dengen diam-diam ada kasih katerangan atawa mengasoet pada itoe commissie soepaja padjeknja itoe pendoedoek dibikin berat, kerna semingkin bertambah, semingkin besar wijkmeester poenja bagian. Orang jang padjek penghatsilannja ditaksir terlaloe tinggi, soedah pasti aken menjomel pandjang pendek, tapi orang jang padjeknja ditaksir terlaloe rendah, djaoe berbeda dari kaoentoengannja jang betoel, toch masih banjak jang koerang senang kaloe komoedian itoe padjek dinaekken hingga berimbang dengen kahatsilannja. Inilah ada dari lantaran antara pendoedoek, tida perdoeli bangsa apa dan maski-

